
Ëþäì³ëà Äó÷ûö (Ì³íñê)

ÄÀ ÏÛÒÀÍÍß ÀÁ ×ÀÑÅ ² ÌÅÑÖÛ
¡ÇÍ²ÊÍÅÍÍß ÃÀÐÀÄÎ¡ ÄÐÓ², ÄÐÛÑÛ, ÄÇ²ÑÍÛ

(ã³ñòàðûÿãðàô³÷íû àãëÿä)*

Лічыцца, што гарады Друя і Дзісна знаходзяцца на левым, а Дрыса (сучасны
Верхнядзвінск) — на правым беразе Заходняй Дзвіны. Але калі паглядзець у рэ-
альнасці, то паселішчы здаўна існуюць і на супрацьлеглых берагах. На правым
беразе Зах. Дзвіны, насупраць г.п. Друя, знаходзіцца вялікі населены пункт пад
назвай Піедруя (зараз на тэрыторыі Латвіі). Былыя назвы Піедруі — Задруйск,
Прыдруйск. Даследчыкі ХІХ ст. падкрэслівалі, што з Друяй гэтае паселішча ўяў-
ляе адзінае цэлае. Насупраць Дрысы, на левым беразе Зах. Дзвіны, размешчана
вялікая вёска Слабада Міёрскага раёна. На правым беразе Зах. Дзвіны, насупраць
Дзісны, таксама існуе вялікая вёска пад назвай Слабада. Такім чынам, сляды пер-
шапачатковых гарадоў, якія квітнелі ў часы позняга сярэднявечча, можна шукаць
на абодвух берагах Зах. Дзвіны. Археалагічна гэтыя гарады амаль што яшчэ не
вывучаліся.

Друю і Дрысу ў ліку ўладанняў полацкага князя Андрэя Альгердавіча ўпер-
шыню называе «Хроніка М.Стрыйкоўскага» пад 1386 г. Гаворыцца, што князь
Андрэй падпарадкаваў сабе гарады Дрысу, Лукомль, Друю [1, с. 76]. Першую згадку
пра Дзісну прыводзіць Літоўская Метрыка ў 1461 г. [2, с. 23]. Але даследчыкі
часта выказвалі меркаванні аб больш раннім узнікненні гэтых гарадоў, што вельмі
слушна. Дарэчы, гарады Герсіке і Кокнее, якія размяшчаліся значна ніжэй па Дзвіне,
былі цэнтрамі васальных Полацку княстваў у пачатку ІІ тыс. Чаму ж яшчэ раней
не маглі ўзнікнуць гарады Дзісна, Дрыса, Друя, якія значна бліжэй да Полацка?

Друя

Як адзначалася, упершыню Друя згадваецца ў 1386 г. Заснаванне Друі мно-
гія даследчыкі адносяць да часоў Полацкага княства. Так, І.Бяляеў піша, што
«…Палачане распаўсюдзілі свае ўладанні па Заходняй Дзвіне і яе прытоках, зас-

наваўшы гарады Друю, Відзы, Свікшаны, Браслаў…» [3, с. 10–11]. У канцы ХІХ ст.
А.Сапуноў у Друі, пры ўпадзенні ракі Друйкі ў Заходнюю Дзвіну, адкрыў «Бары-
саў камень», надпіс на якім датуецца ХІІ ст. На падставе такой знаходкі першапа-
чатковае пасяленне ў Друі ён аднёс да гэтага часу [4, с. 122–123]. Як вядома,
падобныя помнікі эпіграфікі таксама знаходзіліся ў рэчышчы Зах. Дзвіны каля
г. Дзісны (тры камяні) і Полацка (в. Падкасцельцы — адзін камень) [5, 69–73].
Вядома, што Друяй да канца XV ст. валодалі вялікакняжацкія слугі Полацкага
замка. Былыя вёскі Накоўнікі і Балоткі каля Дзісны, дзе былі тры Барысавы ка-
мяні, належалі друйскай Спаскай царкве [6, с. 1–39]. О.Гэдэман, спасылаючыся
на пісьмовыя крыніцы, згадку пра Спаскую царкву ў Друі адносіць да XVI ст. і
падкрэслівае, што яна знаходзілася ў Старой Друі, на левым беразе Друйкі. Гэтае

* Праца выканана пры дапамозе Беларуска-расійскага фонда фундаментальных даследаванняў,
праект № ГООР-001.

месца ён называе таксама Старым Замкам [7, с. 345–346]. Увогуле О.Гэдэман лічыў,
што Друя ўзнікла як абарончы і гандлёвы пункт Полацкага княства ў часы пачат-
ку місіянерскіх паходаў крыжакоў [8, с. 9].

Многія даследчыкі адзначалі, што горад Друя ў сярэднявеччы падраздзяляўся на
менавіта Друю (левабярэжжа ракі Друйкі), Сапежын (правабярэжжа ракі Друйкі) і
Задзвінне (Прыдруйск, Піедруя) [6, с. 5–8; 9, с. 195–198]. Дз.І.Даўгяла пісаў, што за-
ходняя частка Друі (за ракой Друйкай) спрадвеку называлася ўласна Друяй. Там былі
замак і горад. Усходняя частка Друі ўзнікла толькі ў першай чвэрці XVII ст. Яна стала
асобным самастойным горадам і атрымала назву Сапежын. Бясспрэчную частку Друі
складала Задзвінне або Друя Задзвінская. На думку даследчыка, гэта і ёсць сведчан-
не, што першапачатковае паселішча ўзнікла менавіта на месцы Друі [6, с. 5–8]. О.Гэ-
дэман падкрэсліваў, што Сапежын і Прыдруйск паўсталі адначасова [8, с. 5].

С.П.Сахараў выказваў меркаванне, што замак полацкіх князёў знаходзіўся
на супрацьлеглым беразе Заходняй Дзвіны ў Задруйску і што там існавала права-
слаўная царква [10, с. 82].

У «Хроніцы Германа Вартберга», складзенай у XVI ст., у апісанні падзей
XIV ст. у адзінаццаці мілях ад Дынабурга, уверх па Дзвіне, называецца Новы
Замак. Ён можа быць лакалізаваны на месцы Друі і супрацьпастаўлены Старому
Замку. У гэтай хроніцы паведамляецца: «… У 1373 г. князь Андрэй Полацкі быў з

дружынай перад Дынабургам, дзе захапіў людзей з конямі і павёў іх з сабой. У

адказ на гэта ў 1374 г. дынабургскі камандор быў са сваімі людзьмі ў Расіі, перад

Новым замкам, дзе на замкавым мосце забілі трох рускіх, дзевяцерых узялі ў па-

лон, захапілі таксама 120 галоў буйной хатняй жывёлы, не ўлічваючы зведзеных

і з’едзеных авечак…». Далей гаворыцца, што «… У 1377 г. магістр і ордэнскія

чыны павялі ўверх па рацэ Дзвіне вялікае войска да Новага замка рускіх, які ляжаў

у адзінаццаці мілях за замкам Дынабург. Пасля прыбыцця туды яны паставілі

чатыры асадныя машыны, а таксама другія ваенныя прылады (чуні), але замак

узяць не змаглі…» [11, с. 111–112].
Археалагічна Друя застаецца амаль не вывучанай. У 20 — пачатку 30-х гадоў

Ян Альхімовіч прасачыў сляды старажытнага вала, які ішоў ад ракі Друйкі да былой
плошчы Пятра і Паўла ўздоўж вуліцы Глыбокай у цэнтры тагачаснай Друі [7, с. 4]. У
1976, 1982–1984 г. збор пад’ёмнага матэрыяла, шурфоўку і назіранні за будаўнічымі
работамі праводзіла аўтар артыкула. У 1986 г. Л.Дучыц і В.Зайцава на правым беразе
ракі Друйкі, пры ўпадзенні яе ў Заходнюю Дзвіну ва ўрочышчы Вусці правялі невя-
лікія раскопкі (ускрыта плошча 64 кв. м). У ходзе іх знойдзены матэрыялы XIV–
XX ст., у асноўным рэчы XVI–XVIII ст. З найбольш ранніх знаходак можна вылу-
чыць бранябойны наканечнік стралы, нож з асіметрычным выступам каля чаранка,
тры касцяныя грабенчыкі і некалькі венчыкаў ад глінянага посуду [12, с. 80].

Дрыса (Дрысь, Дрыза)

Дрыса разам з Друяй упершыню згадваецца ў «Хроніцы М.Стрыйкоўскага»
пад 1386 г. [1, с. 76]. У гістарычнай літаратуры звесткі пра старажытную Дрысу
прыводзіць М.Без-Карніловіч у 1855 г. Ён указвае, што спрадвеку замак месціўся
пры ўпадзенні ракі Дрысы ў Заходнюю Дзвіну. Пра час пабудовы замка даследчык
нічога не паведамляе, але гаворыць, што ўжо ў сярэдзіне ХІХ ст. месца былога

замка было раскапана і роў засыпаны [13, с. 136–137]. Пазней такія ж дадзеныя
прыводзіць А.Семянтоўскі [14, с. 44]. На сённяшні дзень месца былога замка
забудавана.

М.Любаўскі са спасылкай на «Акты Западной России» і «Писцовые книги»
падкрэслівае, што ў XV ст. Дрыса належала Полацку. Ёю валодалі то полацкі ма-
настыр, то полацкія баяры [15, с. 254–261]. У Грамаце 1499 г. гаворыцца: «…Тежъ,

што бояре Полоцкии держать волостку Дрисецкую по годомъ судять и радать…»

[16, с. 198–199].
У сувязі з ранняй гісторыяй Дрысы ўвагі заслугоўвае гіпотэза аб ідэнтыфіка-

цыі яе з летапісным Одрэскам, да якога пасля двух паходаў на Полацк хадзіў
Уладзімір Манамах у 1078 г. Былі думкі, што горад пад такой назвай мог знахо-
дзіцца на правым прытоку Дняпра — Адрове, або што гэта Друцк, памылкова
запісаны Одрэскам. Даследчыкі, якія закраналі гэтае пытанне, выказвалі таксама
думкі, што такі горад увогуле мог не існаваць [17].

У «Хроніцы Германа Вартберга» гаворыцца, што ў 1374 г. дынабургскі ка-
мандор з людзьмі рушыў сухім шляхам у Расію. Калі ён пакінуў за сабой Дзвіну,
то падышлі князі полацкія і одрыскія да замка Дынабург. Князь Андрэй, даведаў-
шыся пра паход камандора, са сваімі людзьмі паспяшаўся ў пагоню… Пераклад-
чык «Хронікі» Эрнст Штрэльке заўважыў, што, хутчэй за ўсё, пад одрыскімі кня-
зямі маюцца на ўвазе дрысенскія князі [11, с. 126–127 ].

Дзісна

У параўнанні з Друяй і Дрысай аб першапачатковай Дзісне інфармацыі больш.
Лічыцца, што згадку пра Дзісну падае «Літоўская Метрыка», дзе гаворыцца, што
ў 1461 г. «… А судил сам король в Диснах…» М.Любаўскі княжацкі двор Дзісну
лакалізуе каля возера Дзісна, з якога выцякае рака пад такой самай назвай, якая
ўпадае ў Зах. Дзвіну на месцы сучаснага горада Дзісны [15, с. 92]. Але на карце,
прыкладзенай да гэтай працы, горад Дзісну (Дзесну) ён паказвае на правым бера-
зе Заходняй Дзвіны [15, карта].

Рыгор Полацкі (пэўна, Р.Меніцкі) называе дзве больш раннія даты першага
згадвання Дзісны — 1380 і 1414 г. Адкуль першая дата, ён не кажа, а наконт другой
спасылаецца на Прывілей Вялікага князя Вітаўта, дзе нібыта пацвярджаецца права
Зяновічаў на валоданне ў гэтым раёне землямі, вёскамі, рэкамі [18, с. 115–116].

А.Сапуноў і В.Друцкі-Любецкі пішуць, што першапачатковае паселішча
Дзісна было размешчана на правым беразе ракі Дзісны і са старажытнейшых ча-
соў належала полацкім праваслаўным епіскапам. Ёсць паведамленне, што гэтае
паселішча разам з наваколлем было падорана аднаму з першых полацкіх епіска-
паў князем Барысам Усяславічам у пачатку ХІІ ст. Далей змешчана інфармацыя
аб існаванні ў Дзісне ў пачатку ХІІІ ст. храма Уваскрасення Хрыстова. Даслед-
чыкі падкрэсліваюць, што першае дзісненскае паселішча існавала на месцы невя-
лікай крэпасці Капец на правым беразе ракі Дзісны (Дзісёнкі), у некалькіх кіла-
метрах уверх па Дзвіне ад сучаснай Дзісны. У кнізе прыводзіцца інвентар Дзісны
за 1667 г., дзе гаворыцца пра месца пад назвай Капішча, на якім быў Стары замак
паміж рэкамі Дзвіной і Дзіснай. А.Сапуноў і В.Друцкі-Любецкі лічаць, што зася-
ленне левабярэжжа ракі Дзісёнкі пачалося толькі з 1563 г., пасля ўзяцця Іванам

Грозным Полацка. Дзісна ў той час знаходзілася ў складзе Рэчы Паспалітай, і
ўзнікла неабходнасць будаўніцтва ўмацаванняў. Яны былі ўзведзены на востраве
пасярод Зах. Дзвіны насупраць сучаснага горада. Горад жа закладаўся на месцы
«… сельца Окатаева и Лукианова доя…» на левабярэжжы ракі Дзісёнкі [4, с. 76–
81, дадатак — с. 51 ].

Згадкі аб раннім існаванні горада Дзісны ёсць таксама ў працах А.Сапунова
«Река Западная Двина» [19, с. 445] і І.Бяляева  [3, с. 10–11].

У артыкуле «Дисна и ея древнерусские памятники», надрукаваным у газеце
«Всемирная иллюстрация» за 1874 г., са спасылкай нібыта на «Хроніку Быхаўца»
паведамляецца, што Дзісна існавала ўжо ў 1202 г. [20, с. 160]

У гістарычнай літаратуры каля Дзісны згадваюцца два населеныя пункты
пад назвай Стары Замак. Адзін з іх указваецца на канец XVIII ст. на левым беразе
Зах. Дзвіны [21, с. 545–567], другі — на правым [22, с. 65–67]. На мясцовасці
пакуль што гэтыя пункты лакалізаваць не ўдалося.

Археалагічныя раскопкі праводзіліся на востраве сярод Дзвіны, насупраць
горада. У 1974 г. М.А.Ткачоў выявіў рэшткі Дзісненскага замка XVI–XVII ст. Вы-
светлена, што вал быў насыпаны ў адзін прыём [23, с. 382]. У 1984 г. Э.М.Зай-
коўскім пры шурфоўцы на гэтым востраве знойдзены рэчы XV–XVI ст., а таксама
некалькі фрагментаў керамікі ранняга жалезнага веку [24, с. 342].

Аб існаванні пасялення ў часы Полацкага княства ўскосна сведчаць выпад-
кова знойдзеныя рэчы. Так, у 1867 г. каля Дзісны быў выяўлены скарб, які скла-
даўся з 136 сярэбраных арабскіх манет [25, с. 1–31, 113, 136]. У 1914 г. каля гора-
да знойдзены пярсцёнкі-пячаткі з выявамі княжацкіх знакаў і надпісамі [26, с. 115].
У 1932 г. у Варшаўскі гістарычны музей з Дзісны паступілі фрагмент бронзавай
шыйнай грыўны і кавалкі ад ляпнога посуду [27, с. 188].

Яшчэ ў пачатку ХХ ст. на беразе ракі Дзісёнкі каля горада былі курганы.
Мясцовыя скарбашукальнікі адкопвалі там бранзалеты са звярынымі галоўкамі,
шыйныя грыўны, розныя жалезныя рэчы [28, с. 53]. Мяркуючы па апісанню зна-
ходак, яны могуць быць датаваны ХІ–ХІІ ст. Не трэба забывацца і аб існаванне
каля Дзісны помнікаў эпіграфікі ХІІ ст. «Барысавых камянёў» [5, с. 69–73].

Такім чынам, прыведзеныя звесткі даюць падставы меркаваць аб магчымым
узнікненні падзвінскіх гарадоў Друі, Дрысы і Дзісны ў часы экспансіі полацкіх
князёў на захад. Канчаткова высветліць гэта можна толькі пасля правядзення
шырокамаштабных археалагічных даследаванняў.

